
Të dashur miq! 
 

Muaji i majit po fillon. Njerëzit në përgjithësi mendojnë se ky 

është muaji më i bukur i vitit. Natyra mbushet me jetë dhe me 

ngjyrat e veta tregon mbushulli me lulet e shumta e të 

llojllojshme. Duket se lidhja e parë e këtij muaj me Zojën e 

Bekuar u shënua në Spanjë në shekullin XIV, sepse pikërisht në 

këtë muaj njeriu percepton zgjimin e jetës së plotë. Jetëshkrimi i 

Marisë na thotë se askush nuk ka ditur t’i këndojë bukurisë së 

jetës më mirë se Zoja. 
 

Në çastin e Lajmërimit, u paraqit Hyji dhe vepra e tij. Ai e 

zgjodhi Marinë, tek e cila dërgoi Krye-engjëllin Gabriel.                 

I gjithëpushtetshmi trokiti në derën e zemrës së saj, dhe ajo me 

“PO”-në e vet u shndërrua në «bashkëpunëtoren» besnike të 

shëlbimit. Në Krishtin, te druri i kryqit, ajo e pranoi përmes 

Gjonit secilin njeri, mbarë njerëzimin. 
 

Sa shumë gëzohet Maria kur fëmijët e saj e imitojnë dhe               

e duan Jezusin! Sa i madh është gëzimi i Marisë dhe gëzimi ynë, 

në qoftë se gjatë muajit maj i afrohemi asaj në atë mënyrë siç iu 

afrua gjatë gjithë jetës i Lumi Papa Gjon Pali II, që edhe ne si 

ai të ndizemi flakë prej zellit për Kishën e Krishtit. Ai dëshmoi 

para të gjithëve se si Hyji na do dhe se të gjithë ne jemi fëmijët 

e Tij. Për shkak të dashurisë së madhe që kishte për Marinë,                      

ai digjej flakë dhe nuk e kursente vetveten. Ai u dogj                      

deri në fund për të mirën e Kishës. Për çdo ditë të jetës                      

së tij mbi tokë, ai u përpoq të bënte pak më shumë, diçka më 

mirë, ashtu që, ditë pas dite, Krishti të lavdërohej dhe të 

nderohej pak më shumë. Këtë frymëzim dhe forcë e gjente në 

lutje, në dashurinë e sinqertë që e kultivonte në zemrën e vet 

për Marinë dhe për Jezusin. 
 

Ai e fton secilin prej nesh që ta zgjerojmë zemrën për të 

gjithë njerëzit gjatë këtij muaji, dhe në përngjasimin e tij, në 

qendër të meditimit dhe të lutjes sonë, t’i vendosim të rinjtë dhe 

të rejat me të gjitha problemet që i kanë në zemrat e veta. Ta 

falënderojmë Hyjin për dhuratën e këtij muaji, në të cilin mund 

ta përtërijmë në zemrat tona dashurinë për Marinë. Të dalim 

para Hyjit në çdo ditë të këtij muaji së bashku me Marinë, në 

mënyrë që ndërmjetësimi i saj edhe në jetën tonë t’i sjellë po 

ato fryte që bëri të lindin dhe të rriten në zemrën e Papa Gjon 

Palit II, sidomos frytin e kujdesit dhe të kuptimit që e pati për të 

rinjtë. Maria, Nëna jonë dhe Nëna e Jezusit, e ka zemrën e 

madhe për secilin njeri. Le t’i afrohemi asaj gjatë këtij muaji, 

duke e lutur që të ndërmjetësojë për të gjitha nevojat që kemi, 

por që të ndërmjetësojë në mënyrë të veçantë për shenjtërimin 

e të gjithë të rinjve dhe të rejave në vendin tonë. 
 

O Mari, Mbretëreshë e Majit, lutu për ne dhe për nevojat që 
kemi si Kishë. 
 

Don Preka 

MAJI, MUAJI I ZOJËS 

Maria - Grua e fesë 
Feja dhe mëshira janë dy anë të shenjtërisë së Nënës së Hyjit dhe Nënës tonë, të cilat na duhet 

t’i sodisim, që pastaj t’i jetojmë përsëri ne jetën tonë. Feja është një lumturi e veçantë e Marisë. “E 
lumja ti që besove”: kështu e përshëndeti kushërira e saj, Elizabeta. 

Maria është besimtarja e parë, është Nëna e fesë, është Ajo që na drejton te Jezusi, jo si te një 
njeri i thjeshtë, por te Biri i Hyjit, Shëlbuesi i vetëm i botës. Feja e Marisë është feja e Kishës dhe feja e 
secilit prej nesh. Nëse e përqendrojmë shikimin tonë mbi Nënën e Hyjit, nuk do të na ndodhë kurrë 
përmbytja e besimit, sepse ajo na drejton vazhdimisht në thelbin e krishterimit, që është Birit i saj. Me 
Marinë, mësojmë që ta shohim Krishtin, që ta dëgjojmë dhe ta pranojmë fjalën e tij, të cilën pastaj ta 
jetojmë në jetën tonë dhe ta transmetojmë tek ata që nuk e njohin ende. Jetojmë në një kohë kur shumë 
njerëz e humbin fenë, në një kohë kur mosbesimi, skepticizmi dhe relativizmi kanë lëshuar rrënjë në 
vendet e krishterimit të lashtë. Kudo dalin mësues të rrejshëm, që i zotërojnë e i gënjejnë besimtarët. 
Në besim mbetet i qëndrueshëm vetëm ai që shkon pas Barinjve të Kishës dhe e nderon me 
përshpirtëri Marinë. Zoja, në të vërtetë, e mbron fenë, e bën të fortë dhe të qëndrueshme, i shndrit 
bijtë e saj me dhuratën e zgjedhjes dhe i mbron nga gënjeshtrat e gjarprit të vjetër. 

Maria - Nënë e mëshirës 
Nëna, që na dhuroi Jezusin, na do pamasë. Askush në tokë nuk mund të krahasohet me atë. 

Në të, dashuria amnore ka dukje hyjnore. Kjo është dashuri dhe i drejtohet çdo njeriu, si të ishte 
secili biri i saj i vetëm. Kuptimi i kësaj dashurie amnore është një nga përvojat më të 
jashtëzakonshme që ndokush mund të përjetojë. Lum kush e ka hirin për ta gjetur dhe për ta 
zbuluar këtë dhuratë. Në të vërtetë, kjo dashuri e Marisë na ndihmon që ta njohim dhe ta 
shijojmë dashurinë e Hyjit. Duke përjetuar në zemrën tënde sa të do Zoja, e zbulon zemrën e 
Atij që është dashuri. Maria është Nënë e butë dhe e durueshme. Të gjithë njerëzit, qofshin ata 
më të rëndësishmit, më të mëdhenjtë e kësaj bote, gjithmonë, janë bijtë e saj. Por, janë fëmijë 
shumë, shumë të vegjël, siç është secili prej nesh në dobësinë e vet njerëzore. Zoja e shikon 
secilin prej nesh ashtu siç jemi: me të gjitha kufizimet, me të gjitha sëmundjet tona dhe mëkatet 
më të fshehura. Po ta shikonim ne vetveten ashtu siç jemi në të vërtetë, secili prej nesh do të 
provonte një tmerr të madh. Maria, përkundrazi, ka mëshirë dhe butësi si ajo që e ndjen çdo 
nënë në zemrën e saj kur i sëmuret fëmija dhe ka nevojë për atë më shumë se kurrë.  

Njerëzit, sot, i nënçmojnë të metat tona shpirtërore dhe trupore. Hyji përkundrazi ndjen 
dhembshuri dhe ka dashur që Maria ta lëshonte shikimin e vet amnor në dobësitë tona. Dije se ajo 
do të të pranojë gjithmonë në zemrën e saj. Mjafton që ta kërkosh duke thënë “Nënë!” e gjithçka 
që ishte rrënuar nga e keqja lulëzon përsëri dhe ti je sërish ai fëmija, që ajo e ka zënë në 
kraharorin e saj si Birin e Hyjit. Ajo i harron të gjitha, të pranon dhe të pastron nga ndyrësitë e 
botës, i shëron plagët e tua, të vesh sërish, të merr në përqafimin e vet me një dashuri edhe më të 
madhe. Maria është Nëna që na e dëgjon me vëmendje secilin prej nesh në çdo çast të ditës dhe të 
natës. Ajo nuk i dëgjon vetëm fjalët e tua, sepse as mendimet e tua nuk ikin para dridhjeve të saj 
amnore me të cilat e përcjell çdo hap jetësor. Asnjë nënë tokësore nuk mund të të dëgjojë si Zoja. 
Ajo ta lexon shpirtin, të kupton e nuk i nevojiten shumë fjalë. Të mjafton vetëm ngritja e shikimit drejt 
saj. Çdo kërkesë e çdo nevojë e jotja janë para saj. Nuk harron asgjë. Zoja është nënë gjithmonë e 
afrueshme, gjithmonë e gatshme për të dëgjuar dhe për t’u përgjigjur sa herë që ke nevojë. Mos ki 
frikë të kërkosh. Ajo i di nevojat e tua dhe kënaqet nëse ti i drejtohesh asaj për secilën prej tyre, 
qofshin ato edhe kërkesa të përkohshme, me besimin që i drejtohet biri nënës. 

Maria është Nënë që na merr për dore dhe na shoqëron gjatë gjithë ecjes tonë, siç bëri me 
Jezusin. Ekzistenca njerëzore është një ecje përplot me të papritura. Sa më shumë që përparon në 
vite, aq më shumë e kupton këtë gjë. Mundësia e shkatërrimit dhe e zhdukjes në errësirën e të 
keqes është gjithmonë shumë afër. Sigurisht, Jezusi është rruga që ti duhet të ndjekësh, por Ai deshi 
që Nëna e tij të të marrë për dore që të mos e humbasësh drejtimin. Në udhëtim drejt amshimit, ti je 
i thirrur që të shkosh pas Jezusit. Prapëseprapë, do të ishte shumë e vështirë të shkonim pas Tij të 
vetmuar. Nëse vonohesh, kush do të të nxisë? Nëse e humb udhën, kush vjen të të kërkojë? Nëse 
merr në thua dhe rrëzohesh, kush do të të ngrejë? Jezusi na e dhuroi Nënën e vet për të na e 
lehtësuar shkuarjen pas tij. Ajo të drejton aq fuqishëm e me aq urti. Drejtimet, që t’i tregon ajo, nuk 
janë asnjëherë të gabuara. Lejo që të të marrë Zoja për dore dhe mos u largo kurrë më prej saj. 
Vetëm me të, ti mund të jesh i sigurt se do të arrish te qëllimi, Qielli, për të cilin u krijove. 

Të dashur miq, le t’i rrimë sa më pranë Zojës dhe të shikojmë me sytë e saj kraharorin e hapur të 
të Kryqëzuarit, prej të cilit del lumi i pashtershëm i hirit. Të kërkojmë bashkë me të zellin e fesë, hirin 
e kthimit dhe jetën e re të Shpirtit Shenjt. Që tani, le t’i dorëzohemi Marisë, Grua e fesë dhe Nënë e 
Mëshirës, në vitin e fesë, të cilin Kisha po përgatitet që ta kremtojë në vitin e ardhshëm liturgjik. 

 

Atë Livio Fanzaga, Drejtor i RM Italiane 

Muaji prill, në Radio Mari, ka 
qenë i ngjeshur me veprimtari të 
shumta që janë transmetuar 
drejtpërsëdrejti përmes valëve 
të saj dhe në internet. 
 

Ndër to, po i përmendim ato më 
kulmoret: 
- përshpirtëritë e ndryshme 
gjatë Javës së Madhe; 
- kremtimi liturgjik i të Dielës           
së Pashkëve; 
- 6 ditë ushtrime shpirtërore       
dhe Mesha e Shenjtë në javën         
e Pashkëve; 
- nëntëditëshi dhe Festa e                   
Mëshirës Hyjnore, të cilën                                
Familja e RM-së në mbarë          
botën e kremton çdo vit; 
- meditimet mbi Marinë,             
Nënën e Mëshirës; 
- java e lutjes për thirrjet, nxitjet 
dhe lutjet së bashku me familjen 
e RM-së në Shqipëri dhe në 
mbarë botën 
- Festa e Zojës së Këshillit të Mirë, 
Pajtorja e shqiptarëve, që u 
kremtua më 26 prill dhe për 
herë të parë u bë transmetimi         
i drejtpërdrejtë i Meshës së 
Shenjtë nga Shenjtëroja e Zojës 
në Shkodër; 
- katekeza për Shpirtin Shenjt e 
zhvilluar në Katedralen e Shën 
Nikollës në Lezhë në kuadër të 
takimeve për Ungjillëzimin e Ri, 
e cila u shoqërua edhe me 
dëshmi jete. 
 

Gjithashtu, Radio Maria ka 
organizuar edhe shtegtimet në 
Megjugorje me dëgjuesit e vet si 
në muajin mars, ashtu edhe në 
muajin prill. 
 

I falënderojmë nga zemra të 
gjithë dëgjuesit, pjesëmarrësit, 
drejtuesit, etj. që i keni bërë të 
mundura këto veprimtari dhe 
shumë çaste të tjera, të cilat i 
kemi jetuar së bashku si një 
familje në këtë kohë Hiri. 
 

Zoja, Nëna jonë, e përcjelltë 
secilin në jetë dhe në familje. 

 

Orselina 

VEPRIMTARITË  
E RADIO MARISË NË 

MUAJIN PRILL 

MARIA - GRUA E FESË DHE NËNË E MËSHIRËS 

USHTRIMET SHPIRTËRORE NË RADIO MARI 

Të dashur miq, 
 

ashtu siç edhe e keni ndjekur përmes radios dhe internetit, 
tetëditëshi i Pashkëve është kremtuar në një mënyrë krejt të 
veçantë në Radio Mari. Për 6 ditë me radhë, nga data 9 deri 
14 prill, nga ora 19:00 – 22:30, në kapelën e Mëshirës Hyjnore 
të studios së Radio Marisë në Tiranë, u zhvilluan ushtrimet 
shpirtërore, të cilat u transmetuan drejtpërsëdrejti për të gjithë 
dëgjuesit. Ato u drejtuan nga Bashkësia ‘Tempulli i Zotit’, të cilët 
përmes katekezave, meditimit, lutjes, këngëve të lavdit dhe 
dëshmive na e zbuluan dashurinë që e ka Hyji për ne. 

Këto ushtrime shpirtërore, të cilat përkonin edhe me 
nëntëditëshin e Festës së Mëshirës Hyjnore, ia kushtuam Zotit për 
rininë tonë. E lutëm Zotin që t’i zhysë të gjithë të rinjtë në detin e 
Mëshirës së vet, ashtu që ata ta gjejnë faljen dhe rrugën e 
duhur për ta ndjekur në jetë. 

Temat që u trajtuan në këto ditë ishin: 
Dita e parë: Hiri i sakramentit. Takimi dhe ecja me Zotin përmes 
Shkrimit Shenjt. 
Dita e dytë: Dashuria dhe mëshira e Zotit. 
Dita e tretë: Mëkati dhe shpëtimi në Jezu Krishtin. 
Dita e katërt: Pranimi me anë të fesë dhe kthimi te Zoti. 
Dita e pestë: Shpirti Shenjt, premtimi i Atit. Pranimi i Shpirtit Shenjt. 
Dita e gjashtë: Bashkësia e Krishterë dhe ungjillëzimi. 

Secila ditë mbyllej me Meshën e Shenjtë, e cila është 
kremtuar në kapelë me të gjithë të pranishmit nga Imzot Gjergj 
Frendo, Ipeshkvi ndihmës i Arqidioqezës Tiranë-Durrës. Me 
predikimet e tij, ai na bëri që ta përjetojmë edhe ne gëzimin e 
ngjalljes së Krishtit, ashtu siç e kishin përjetuar edhe vetë 
apostujt. Mahnitja përpara këtij misteri kaq të madh, që na 
shëlbon dhe na fut në jetë, na e shton zellin për ta përhapur 
fjalën e Zotit dhe për t’u bërë dëshmitarët e tij me krejt jetën 
tonë deri në skajet e botës. 

Në këtë tryezë të Mëshirës Hyjnore, morën pjesë edhe shumë 
familje bashkë me fëmijët e tyre. Është vërtet bukur të shohësh 
familjet e bashkuara në lutje, pasi vetëm me fuqinë e lutjes ato 
mund t’i përballojnë vështirësitë e jetës. 

E falënderojmë Zotin për këto ditë hiri, në të cilat e zbrazi në ne 
krejt dashurinë e vet, duke na e bërë të njohur mëshirën e madhe që 
e ka treguar përmes kryqëzimit dhe ngjalljes së Krishtit. Gjatë këtyre 
momenteve të kësaj ripërtëritjeje shpirtërore, ne morëm forcë, 
freskim dhe çdo dhe çdo hir për të cilin kemi nevojë në jetën tonë. 
Meditimet e prekën realitetin e secilit prej nesh në marrëdhënien që 
e kemi me Zotin në jetën e përditshme dhe me njerëzit që na 
rrethojnë. Është kjo marrëdhënie që na shtyn të hyjmë thellë dhe të 

shohim në brendësinë 
tonë, në atë thellësi ku 
secili prej nesh ndërton 
atë çfarë ndjen dhe atë 
çfarë dhuron për të 
tjerët. 
 

Zoti na do të bashkuar, 
pasi në Të ka vend për 
të gjithë. Ai na e jep 
mundësinë e shpëtimit 
me anë të Pagëzimit 
dhe shfaqet te ne me 
anë të lutjes. E këto 
arrihen vetëm po ta 
hapim zemrën e ta 
dëgjojmë zërin e Zotit. 
Dera e zemrës sonë 
është dëgjesa dhe 
pranimi i fjalës. Zoti ia 
thotë secilit prej nesh 
këto fjalë: “Ti je biri im. 
Në ty kënaqem. Ty të 
kam për zemër.” Zoti 
është i mëshirshëm dhe 
na fton duke thënë: “Biri im e bija ime, afrohu ashtu siç je”. Le t’i 
afrohemi Zotit me krejt mëkatet tona, pasi Ai nuk ka frikë prej tyre. 
Ati e dërgoi Birin, Jezusin, si fli pajtuese pikërisht për këto mëkate. 
Ai e mori përmbi vete kryqin e krejt dështimeve tona. 

E gëzimin që na e jep ngjallja e Krishtit, mëshira e tij e 
madhe, nuk mund ta mbajmë vetëm për vete. Atë duhet ta 
ndajmë me të gjithë njerëzit, pasi vetëm kështu plotësohemi dhe 
jetojmë në Zotin, vetëm kështu jeta jonë merr kuptim. 

Gjatë ushtrimeve shpirtërore, Shpirti Shenjt depërtoi thellë në 
zemrat tona, duke na bërë që të ndjejmë etje për Hyjin dhe çka 
zemrat tona e morëm si dhuratë, e shprehim në lutje falënderimi. 

Kjo javë lutjeje kulmoi me Meshën e Shenjtë në festën e 
Mëshirës Hyjnore, që u kremtua nga Imzot Gjergj Frendo. 

E falënderojmë Hyjin për këtë javë të shenjtë që e kaluam në 
praninë e Tij dhe e lusim që të na bekojë gjithmonë. 

Lindita dhe Flora 

Lajmëtari i Radio Marisë 
është organ i 

Shoqatës Radio Maria. 
 

Tiranë 
 

Rr. Papa Gjon Pali II, Nr. 4 
Fushë Kërçik, Babrru, Paskuqan 

Tiranë, Shqipëri 
+355 4 2 346 346 

 

Shkodër 
 

Sheshi Papa Gjon Pali II 
Shkodër, Shqipëri 
+355 22 24 08 52 

 

Lezhë 
 

Sheshi Besëlidhja 
Lezhë, Shqipëri 

+355 215 24 970 
 

E-mail: info@alb.radiomaria.org 
 

Përgjegjës 
 

Don Prekë Lazraj 

Në emër të Atit e të Birit e të Shpirtit Shenjt. 
Amen. 
 

Besoj në Hyjin, Atin e gjithëpushtetshëm, 
Krijuesin e qiellit e të tokës. E në Jezu Krishtin, 
Birin e tij një të vetmin, Zotin tonë, i cili u zu 
për virtyt të Shpirtit Shenjt. U lind prej 
Virgjërës Mari, pësoi mundimet nën Poncin 
Pilat, u vu në Kryq, vdiq e u varros, zbriti në 
ferr; të tretën ditë u ngjall së vdekuri; u ngjit 
në qiell, rri në të djathtë të Hyjit, Atit të 
gjithëpushtetshëm; andej do të vijë për të 
gjykuar të gjallët e të vdekurit. Besoj në 
Shpirtin e Shenjtë, Kishën e shenjtë Katolike, 
shoqërinë e shenjtërve, faljen e mëkateve, 
ngjalljen e korpit, dhe jetën e pasosur. Amen. 
 

Ati ynë, që je në qiell, u shenjtëroftë emri yt, 
ardhtë Mbretëria jote, u bëftë vullnesa jote, 
si në qiell, ashtu në tokë!  
Bukën tonë të përditshme na e jep sot; na i 
fal fajet tona, si i falim ne fajtorët tanë. E mos 
na lër të biem në tundim, por na liro nga i 
keqi. Amen. 
 

1) Të lutemi që Zoti, me ndërmjetësinë e 
Zojës së Bekuar, të na shtojë fenë! 
Të falemi, Mari, hirplote, Zoti me ty!               
E bekuar je mbi të gjitha gratë, dhe i 
bekuar fryti i barkut tënd, Jezusi.  
Shenjta Mari, Nëna e Hyjit, lutu për ne 
mëkatarët, tash e në fill të vdekjes sonë. Amen. 
 

2) Të lutemi që Zoti, me ndërmjetësinë e 
Zojës së Bekuar, të na forcojë shpresën!  
Të falemi, Mari... 
 

3) Të lutemi që Zoti, me ndërmjetësinë e 
Zojës së Bekuar, të na përsosë dashurinë!  
Të falemi, Mari... 
 

Lavdi Atit, e Birit e Shpirtit Shenjt.  
- Si ka qenë në fillim, 
ashtu tash e përgjithmonë e jetës. Amen. 
 

Qoftë lavdëruar dhe nderuar Zoja e Bekuar, 
Nëna e Hyjit. 
- Zënë pa mëkat të rrjedhshëm. 
 

O Jezusi im, na i fal mëkatet tona, na 
shpëto prej flakës së ferrit dhe çoji në qiell 
të gjithë shpirtrat, por sidomos ata që kanë 
më shumë nevojë për mëshirën tënde. 

I. – Misteret e Gëzimit (e hënë, e shtunë) 
1. Zoja e Bekuar u përshëndet nga engjëlli Gabriel. 
 

2. Zoja e Bekuar takohet me shenjten Elizabetë. 
 

3. Jezu Krishti lindi prej Virgjërës Mari në Betlehem. 
 

4. Jezu Krishti u kushtua në shenjtëroren e Jerusalemit. 
 

5. Jezu Krishti u gjet në shenjtëroren e Jerusalemit. 
 

II. – Misteret e Dritës (e enjte) 
1. Jezusi pagëzohet në lumin Jordan dhe 
zbulohet si Biri i Zotit. 
 

2. Jezusi zbulon hyjninë vet në dasmën e Kanës. 
 

3. Jezusi shpall mbretërinë qiellore. 
 

4. Jezusi e tregon lavdinë e vet hyjnore gjatë 
shndërrimit në malin Tabor. 
 

5. Jezusi themelon Eukaristinë, për të na bërë 
ne pjesëtarë të natyrës së vet hyjnore. 
 

III. – Misteret e Mundimit (e martë, e premte) 
1. Jezusi lutet në kopshtin e Gjetsemanit. 
2. Jezusin e rrahin në oborrin e Pilatit. 
3. Jezusin e kurorëzojnë me ferra. 
4.  Jezusi me kryq në krah u ngjit në mal të Kalvarit. 
5. Jezusi vdes i gozhduar në kryq. 
 

IV. – Misteret e Lumturisë (e diel, e mërkurë) 
1. Jezusi ngjallet prej të vdekurve. 
2. Jezusi ngjitet në qiell. 
3. Shpirti i Shenjtë zbret mbi apostujt. 
4. Virgjëra Mari qe ngritur në qiell. 
5. Kurorëzimi i Virgjërës Mari në qiell. 
 

Të falemi Mbretëreshë, Nëna e mëshirës, jeta, 
ëmbëlsimi e shpresa jonë, të falemi! Ty të 
thërrasim ne të shkretët, bijtë e Evës, që po 
fshajmë, po gjëmojmë e po qajmë në këtë shekull 
plot me lot. Deh pra, pajtorja jonë, ata sy të 
mëshirshëm të tu silli prej nesh! E Jezusin, të 
bekuarin, frytin e barkut tënd, pas kësaj shkretie 
na e kallëzo. O e dhimbshmja, o e buta, o e 
ëmbla Virgjëra Mari! Amen. 
 

Një Ati ynë, Të falemi, Mari dhe Lavdi Atit në 
nder të Trinisë së Shenjtë, sipas nijetit të shenjtit 
Atë papë dhe për nevojat e Kishës. – Ati ynë... 
 

Zoja e Këshillit të mirë! – Lutu për ne! 
E Lumja Nënë Tereza! – Lutu për ne! 
Shërbëtorët e Hyjit që dhatë jetën për Krishtin 
dhe për fe në Shqipëri! – Lutuni për ne! 
 

Në emër të Atit e të Birit e të Shpirtit Shenjt. 
Amen. 

Radio Maria, 
Hiri i Hyjit në shtëpinë tënde, 

mund të dëgjohet në: 
 

Rrëshen e rrethina 

FM 100.7 MHz 
Tiranë, Durrës, Kavajë, Berat 

FM 91.4 MHz 
Shkodër, Podgoricë, Ulqin 

FM 102.2 MHz 
Lezhë, Laç të Kurbinit, Mamurras 

FM 89.6 MHz 
Pukë, Fushë Arrëz, Tropojë, 

Kukës dhe Kosovë 

FM 90.0 MHz 
në internet 

www.radiomaria.al 


